
本作品收錄於《列朝詩集/乙02》

其一

河漢沉沉霽景澄，蓬萊燃滿九華燈。

青猊白象三千界，綺閣雕欄十二層。

花繡芙蓉濃艷吐，簾垂翡翠異香凝。

世人惟向雲中見，遙望天門不可登。

其二

樂奏《韶》、《咸》寶扇開，遙瞻龍馭自天來。

九門香逐靈飆度，萬國春隨御氣回。

彩鳳高臨青玉案，彤雲輕護紫霞杯。

臣民共願宸游樂，海內歡聲溢九垓。

其三

中使傳宣宴百官，佩聲遙集五雲端。

酒傾綠蟻開金甕，饌膾蒼麟奉玉盤。

寶帳春回頻送暖，瑤台雪霽不生寒。

侍臣沾醉蒙恩德，更敕都人近御看。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

